
Efni: Umsögn um frumvarp til laga um aðgerðir til að draga úr reglubyrði 
atvinnulífsins og efla samkeppni (heildarlög), 158. mál.

Fjármálaeftirlitið vísar til tölvupósts frá nefndasviði Alþingis sem barst eftirlitinu þann 22. 
nóvember sl. í tölvupóstinum var óskað eftir umsögn Fjármálaeftirlitsins vegna frumvarps til 
laga um aðgerðir til að draga úr reglubyrði atvinnulífsins og efla samkeppni (heildarlög), 158. 
mál.

í 1. mgr. 4. gr. frumvarpsins kemur fram að „stjórnvöldum [sé] skylt að bera undir regluráð til 
umsagnar þær tillögur, þ.e. frumvörp til laga og drög að stjórnvaldsfyrirmælum, sem munu 
fyrirsjáanlega hafa umtalsverð áhrí f  á atvinnulíf eða samkeppni". í skýringum við 4. gr. er 
gert ráð fyrir því að ráðherra gefi út reglugerð þar sem hugtök ákvæðisins verði útfærð

Fjármálaeftirlitið vekur athygli á því að þar sem orðasambandið „umtalsverð áhrif er mjög 
matskennt kunni að vera tilefni til þess að útfæra það nánar í lögunum sjálfum hvað falli þar 
undir og/eða hvaða viðmið ráðherra leggur til grundvallar mati sínu. Telja má að slíkt 
fyrirkomulag feli í sér meira gagnsæi um efni ákvæðisins.

Jafnframt vekur Fjármálaeftirlitið athygli á því að mörg þeirra stjórnvaldsfyrirmæla sem 
stjórnvöldum er falið að setja eiga rót að rekja til réttarheimilda sem eiga uppruna sinn í 
samstarfinu um Evrópska efnahagssvæðið. Slíkar réttarheimildir hafa jafnan hlotið töluverða 
umfjöllun, m.a. með tilliti til kostnaðarsjónarmiða og mati á áhrifum, hjá öðrum stofnunum 
áður en íslenskum stjórnvöldum er falin innleiðing þeirra. Þar af leiðandi er hætt við að 
endurtekið mat á kostnaðarsjónarmiðum og áhrifum stjórnvaldsfyrirmæla sem íslenska ríkið 
er engu að síður skuldbundið til að setja feli í sér óþarfan kostnað. Þá ber þess að geta að 
tímafrestir vegna innleiðingar eru oft fremur knappir.

Stjórnvaldsfyrirmæli þau sem Fjármálaeftirlitinu er falið að setja hafa jafnan þann tilgang að 
varðveita fjármálastöðugleika og traust á markaði. Þar sem aðstæður á markaði geta breyst 
skjótt og með ófyrirsjáanlegum hætti er mikilvægt að Fjármálaeftirlitinu sé unnt að bregðast 
þegar við slíkum aðstæðum með viðeigandi hætti, s.s. breytingum á reglum, útgáfu nýrra 
reglna eða útgáfu leiðbeinandi tilmæla. Ljóst er að undantekningarlaus skylda 
Fjármálaeftirlitsins til þess að bera tillögur þar að lútandi undir regluráð, sbr. 4. gr. 
frumvarpsins, getur hægt verulega á viðbragðstíma eftirlitsins í þeim efnum. Hafa ber í huga 
að Fjármálaeftirlitið er þegar bundið meðalhófsreglu stjórnsýsluréttar við framkvæmd starfa 
sinna og nýtur bæði þeirrar sérþekkingar og reynslu sem þörf er á til þess að meta áhrif 
viðkomandi breytinga á lagaumhverfi.

nánar.

FJÁRMÁLAEFTIRLITIÐ
THE FINANCIAL SUPERVLSORY AUTHORIT Y, ÍCELAND

Samkvæmt framanrituðu leggur Fjármálaeftirlitið til að undanþegin skilyrðislausri skyldu skv. 
1. mgr. 4. gr. frumvarpsins verði annars vegar stjórnvaldsfyrirmæli sem rót eiga að rekja til 
þjóðréttarlegra skuldbindinga íslenska ríkisins skv. samstarfinu um Evrópska 
efnahagssvæðið og hins vegar stjórnvaldsfyrirmæli sem ætlað er að bregðast við breyttum 
aðstæðum á fjármálamarkaði og áhrif hafa á fjármálastöðugleika eða traust á markaði.

í þessum tilvikum telur Fjármálaeftirlitið að óheppilegt kynni að reynast ef bíða þyrfti 
ákvörðunar regluráðs um hvort og hvenær mál verði tekið umsagnar skv. 2. mgr. 4. gr. 
frumvarpsins enda felur ákvæði 4. mgr. 4. gr. um mögulegt endurmat stjórnvaldsfyrirmæla í 
sér nægan varnagla hvað markmið frumvarpsins varðar.

Virðingarfyllst,

FJÁRMÁLAEFTIRLITIÐ

Sent rafrænt á nefndasvid@althingi.is

